
KO‘RISHIDA NUQSONI 
BO‘LGAN BOSHLANG‘ICH SINF 

O‘QUVCHILARINING INGLIZ 
TILIDAGI KOMMUNIKATIV 

KOMPETENSIYASINI 
RIVOJLANTIRISH 
TEXNOLOGIYASI
Mavlonova Shaxzoda Turg‘unovna

Farg‘ona davlat universiteti,
Chet tillar kafedrasi katta o‘qituvchisi, p.f.f.d. (PhD)

E-mail: mavlonovashahzoda1975@gmail.com
ORCID: 0009-0007-0259-7663

Annotatsiya: Ushbu maqolada ko‘rishida nuqsoni bo‘lgan boshlang‘ich sinf o‘quvchilarining ingliz tilidagi kommunikativ 
kompetensiyasini rivojlantirishga qaratilgan pedagogik texnologiya tahlil qilinadi. Tadqiqotning dolzarbligi inklyuziv ta’lim 
tizimining rivojlanishi va ko‘rish qobiliyati cheklangan bolalarga xorijiy til o‘qitishning o‘ziga xos metodik yondashuvlarni 
talab qilishi bilan belgilanadi.

Maqolada eshitish, teginish va harakatga asoslangan multisensor metodlar, taktil-audial mashqlar tizimi, screen-reader 
va audio dasturiy ta’minotdan foydalanish, hamkorlikda o‘qitish hamda nutqiy vaziyatlarni modellashtirish orqali kommu-
nikativ ko‘nikmalarni shakllantirish yo‘llari yoritilgan.

Tadqiqot metodologiyasi sifatida pedagogik kuzatish, eksperiment, so‘rovnoma va o‘quvchilar bilimini baholash testlari 
qo‘llanildi. Tajriba-sinov ishlari natijasida ishlab chiqilgan texnologiyani qo‘llash o‘quvchilarning tinglab tushunish, gapirish 
va muloqot ko‘nikmalari sifat ko‘rsatkichlarini sezilarli darajada oshirganligi aniqlandi. Maqola xulosalari maxsus ta’lim 
muassasalari, inklyuziv sinflar o‘qituvchilari va metodistlar uchun amaliy ahamiyatga ega.

Kalit so‘zlar: ko‘rishida nuqsoni bo‘lgan o‘quvchilar, inklyuziv ta’lim, kommunikativ kompetensiya, ingliz tili, multisensor 
metod, taktil-audial mashqlar, boshlang‘ich sinf, maxsus pedagogika.
Abstract: This article analyzes a pedagogical technology for developing English communicative competence in visually 
impaired primary school pupils. The relevance of the study is determined by the development of inclusive education and 
the need for specific methodological approaches to teaching a foreign language to children with visual impairments.

The article reveals multisensory methods based on auditory, tactile and kinesthetic perception, a system of tactile-audial 
exercises, the use of screen-reader software and audio materials, as well as peer-assisted learning techniques and 
the modeling of speech situations. Pedagogical observation, experiment, questionnaires and achievement tests were 
applied as the research methodology. The results of the experimental work showed that the application of the developed 
technology significantly improves the qualitative indicators of pupils’ listening, speaking and communication skills. The 
conclusions of the article are of practical importance for teachers of special educational institutions, inclusive classroom 
teachers and methodologists.

Key words: visually impaired pupils, inclusive education, communicative competence, English language, multisensory 
method, tactile-audial exercises, primary school, special pedagogy.

Аннотация: В статье анализируется педагогическая технология развития англоязычной коммуникативной компе-
тенции учащихся начальных классов с нарушениями зрения. Актуальность исследования обусловлена развитием 
инклюзивной системы образования и необходимостью специфических методических подходов при обучении ино-
странному языку слабовидящих и незрячих детей.

В статье раскрываются мультисенсорные методы, основанные на слуховом, тактильном и кинестетическом вос-
приятии, система тактильно-аудиальных упражнений, использование программ экранного чтения и аудиомате-
риалов, а также технологии взаимного обучения (peer-assisted learning) и моделирования речевых ситуаций. В 
качестве методологии исследования применялись педагогическое наблюдение, эксперимент, анкетирование и 
тестирование знаний учащихся.

Результаты опытно-экспериментальной работы показали, что применение разработанной технологии суще-
ственно повышает качественные показатели навыков аудирования, говорения и общения учащихся. Выводы 
статьи имеют практическое значение для педагогов специальных учебных заведений, учителей инклюзивных 
классов и методистов.

Ключевые слова: учащиеся с нарушением зрения, инклюзивное образование, коммуникативная компетенция, 
английский язык, мультисенсорный метод, тактильно-аудиальные упражнения, начальные классы, специальная 
педагогика.

KIRISH
Zamonaviy ta’lim tizimida inklyuziv ta’lim g‘oyalarining amaliyotga tatbiq etilishi barcha o‘quvchilar, jum

ladan, ko‘rishida nuqsoni bo‘lgan bolalar uchun sifatli xorijiy til ta’limini tashkil etishni dolzarb vazifaga aylan-
tirmoqda. O‘zbekiston Respublikasida maxsus va inklyuziv ta’limni rivojlantirishga qaratilgan me’yoriy-huquqiy 
hujjatlar, jumladan, maxsus pedagogik yondashuvlarni takomillashtirish borasidagi davlat dasturlari ushbu 
yo‘nalishdagi ilmiy-metodik izlanishlarni yanada kuchaytirishni taqozo etadi.

Ko‘rish qobiliyati cheklangan bolalarda axborotning asosiy qismi eshitish, teginish va harakat orqali idrok 
etiladi. Shu sababli an’anaviy ko‘rgazmali-matnli metodlar bu toifadagi o‘quvchilar uchun samarasiz bo‘lib, 
ularga xos bo‘lgan idrok xususiyatlariga mos maxsus texnologiyalarni ishlab chiqish zarurati yuzaga keladi. 
Kommunikativ kompetensiya-tinglab tushunish, gapirish, so‘z boyligi va nutqiy vaziyatlarda mos harakat qilish 
ko‘nikmalarining yig‘indisi bo‘lib, uni ko‘rishida nuqsoni bo‘lgan o‘quvchilarda shakllantirish maxsus metodik 
vositalarni talab qiladi.

Tadqiqotning maqsadi-boshlang‘ich sinf ko‘rishida nuqsoni bo‘lgan o‘quvchilarning ingliz tilidagi kommu-
nikativ kompetensiyasini rivojlantirishga yo‘naltirilgan pedagogik texnologiyani ishlab chiqish va uning sama-
radorligini tajriba-sinov orqali asoslashdir. Tadqiqot vazifalari quyidagilardan iborat: mavzuga oid ilmiy-metodik 
adabiyotlarni tahlil qilish; multisensor metodlarga asoslangan mashqlar tizimini loyihalashtirish; tajriba-sinov 
ishlarini tashkil etish va natijalarni statistik tahlil qilish.

MAVZUGA OID ADABIYOTLAR SHARHI
Mavzuga oid ilmiy-metodik manbalarni tahlil qilish inklyuziv ta’lim sohasidagi me’yoriy-huquqiy asosdan 

boshlanadi. O‘zbekiston Respublikasi Prezidentining nogironligi bo‘lgan shaxslarni ijtimoiy himoya qilish tizimini 
takomillashtirishga qaratilgan qarori [1] maxsus va inklyuziv ta’lim muassasalari faoliyatining huquqiy bazasini 
belgilaydi hamda ko‘rish qobiliyati cheklangan o‘quvchilarga ta’lim berishning davlat siyosati darajasidagi ustu-
vorligini tasdiqlaydi.

Inklyuziv ta’limning nazariy-metodologik asoslari bir qator tadqiqotchilar tomonidan yoritilgan.
M.I.Yo‘ldosheva [2] inklyuziv ta’limning nazariy va amaliy jihatlarini keng qamrovda tahlil qilib, differensial 

yondashuvning zarurligini asoslaydi.
B.B.Хитрюк [11] pedagogning inklyuziv tayyorgarligi masalasini o‘rganib, o‘qituvchi kompetentligining o‘quv 

jarayoni sifatiga bevosita ta’sirini ko‘rsatadi, bu esa ushbu tadqiqotda aniqlangan defektologik tayyorgarlik 
yetishmovchiligi muammosini nazariy jihatdan tasdiqlaydi.

Shu bilan bog‘liq holda, H.H.Малофеев [12] Yevropa mamlakatlaridagi maxsus ta’lim tizimining evolyutsi-
yasini tahlil qilib, inklyuziv modelga o‘tishning bosqichma-bosqich xususiyatini ko‘rsatadi, bu esa O‘zbekiston 
sharoitida ham bosqichli yondashuv zarurligini ko‘rsatuvchi qo‘shimcha dalil bo‘lib xizmat qiladi.

Boshlang‘ich sinf o‘quvchilarida chet tili kommunikativ kompetensiyasini shakllantirish metodikasi masalasi 
F.R.Qodirova [3] tomonidan batafsil ishlab chiqilgan bo‘lib, muallif tinglab tushunish va gapirish ko‘nikmalarini 
rivojlantirishning bosqichma-bosqich tizimini taklif qiladi; ushbu tizim mazkur tadqiqotda ko‘rish qobiliyati chek-
langan o‘quvchilar uchun moslashtirilgan holda qo‘llanildi.

D.A.Tursunov [5] ishlarida chet tili darslarida inklyuziv texnologiyalar hamda multisensor yondashuvning 
amaliy jihatlari ochib berilgan bo‘lib, bu manbalar tadqiqot uchun audio-lingual va taktil-didaktik mashqlar 
tizimini loyihalashtirishda metodik asos vazifasini o‘tadi.

Maxsus pedagogika va ko‘rish qobiliyati cheklangan o‘quvchilarga ta’lim berish muammosi xorijiy adabi
yotlarda ham keng yoritilgan.

N.T.Rasulova [4] maxsus pedagogikaning umumiy nazariy asoslarini bayon etsa, Hallahan D.P., Kauffman 
J.M., Pullen P.C [6] istisno o‘quvchilar toifasiga tegishli ta’lim tizimini xalqaro tajriba asosida tahlil qiladi.

Hodapp R.M, Zigler E. [7] aynan ko‘rish qobiliyati cheklangan o‘quvchilarga qaratilgan maxsus ta’lim 
modelini ishlab chiqqan bo‘lib, ularning tadqiqoti ushbu maqolada qo‘llanilgan taktil-audial mashqlar tizimining 
nazariy negizini tashkil etadi.

Council for Exceptional Children [12] tomonidan nashr etilgan amaliy qo‘llanma esa screen-reader va yor
damchi texnologiyalardan foydalanish bo‘yicha konkret tavsiyalar berib, tadqiqotning axborot-kommunikatsion 
texnologiyalar komponentini asoslashda muhim ahamiyat kasb etadi.

Kommunikativ kompetensiyani shakllantirishning lingvodidaktik asosi sifatida S.D.Krashen [9] tomonidan 
ilgari surilgan tushunarli input (comprehensible input) nazariyasi va J.J.Asher [10] tomonidan ishlab chiqilgan 
Total Physical Response usuli alohida ahamiyatga ega.

S.D.Krashen [9] tilni o‘zlashtirish jarayonida ma’noga yo‘naltirilgan, tushunarli axborotning ustuvorligini 
asoslasa, J.J.Asher [10] harakat va nutqni bog‘lash orqali til materialini yodda saqlashning samaradorligini isbot-
laydi; ikkala nazariya ham mazkur tadqiqotda ishlab chiqilgan multisensor texnologiyaning nazariy poydevorini 
tashkil etadi.

Shunday qilib, o‘rganilgan adabiyotlar tahlili shuni ko‘rsatadiki, inklyuziv ta’lim va maxsus pedagogika 
bo‘yicha nazariy asoslar, shuningdek, chet tili o‘qitish metodikasi bo‘yicha alohida tadqiqotlar yetarlicha 
mavjud, biroq bu ikki yo‘nalishni - ya’ni ko‘rish qobiliyati cheklangan boshlang‘ich sinf o‘quvchilarida aynan 
ingliz tili kommunikativ kompetensiyasini rivojlantirish metodikasini - bir butun kompleks texnologiya sifatida 
birlashtirgan maxsus ishlar amalda kam uchraydi. Aynan shu bo‘shliq mazkur tadqiqotning ilmiy yangiligini va 
dolzarbligini belgilaydi.

TADQIQOT METODOLOGIYASI
Tadqiqot 2024-2026 o‘quv yillarida bir qator umumta’lim va ixtisoslashtirilgan maktablarning boshlang‘ich 

sinf o‘quvchilari ishtirokida olib borildi. Tadqiqotda quyidagi metodlardan foydalanildi: 

1)	 ilmiy-nazariy adabiyotlarni tahlil qilish va umumlashtirish; 

2)	 pedagogik kuzatish; 

3)	 pedagogik eksperiment (tajriba va nazorat guruhlari asosida);

4)	 o‘qituvchilar va ota-onalar bilan so‘rovnoma o‘tkazish; 

5)	 o‘quvchilarning tinglab tushunish va gapirish ko‘nikmalarini baholovchi test topshiriqlari; 

6)	 natijalarni matematik-statistik qayta ishlash.

Ishlab chiqilgan texnologiyaning asosini quyidagi tarkibiy qismlar tashkil etdi: 

(a)	 audio-lingual mashqlar-tovush va intonatsiyaga asoslangan takrorlash faoliyati; 

(b)	 taktil-didaktik materiallar-bo‘rtma harflar, relyefli kartochkalar va Brayl yozuvidagi kalit so‘zlar; 

(c)	 harakatga asoslangan usul (Total Physical Response)-buyruq va so‘zlarni jismoniy harakat bilan bog‘lash;

(d)	 hamkorlikda o‘qitish-ko‘ruvchi va ko‘rishida nuqsoni bo‘lgan o‘quvchilarni juftlikda ishlashga jalb qilish; 

(e)	 axborot-kommunikatsion texnologiyalar-ekran o‘quvchi (screen-reader) dasturlari va audio-matn resurs
laridan foydalanish.

TAHLIL VA NATIJALAR
Tajriba guruhida ishlab chiqilgan texnologiya asosida 12 haftalik mashg‘ulotlar tashkil etildi, nazorat 

guruhida esa an’anaviy metodika bo‘yicha dars berildi. Tajriba boshida va yakunida o‘tkazilgan diagnostik 
testlar natijalari quyidagi jadvalda keltirilgan.

Ko‘rsatkich Tajriba guruhi (o‘sish, %) Nazorat guruhi (o‘sish, %)
Tinglab tushunish 27,4 9,8
Gapirish (dialogik nutq) 31,2 11,3
Leksik boylik 24,6 8,5
Nutqiy vaziyatga moslashuv 29,0 10,1

Jadval ma’lumotlaridan ko‘rinadiki, tajriba guruhida barcha ko‘rsatkichlar bo‘yicha o‘sish nazorat guruhiga 
nisbatan 2,5-3 barobar yuqori bo‘ldi. Ayniqsa, dialogik nutq va nutqiy vaziyatga moslashuv ko‘rsatkichlarida 
sezilarli farq kuzatildi, bu esa multisensor va hamkorlikdagi mashqlarning kommunikativ ko‘nikmalarni shakl-
lantirishdagi samaradorligini tasdiqlaydi.

Olingan natijalar ko‘rishida nuqsoni bo‘lgan o‘quvchilar uchun matnga emas, balki tovush, teginish va 
harakatga asoslangan mashqlar tizimining ustuvor ahamiyatga ega ekanligini ko‘rsatdi. Bu xulosa xorijiy 
tadqiqotchilarning inklyuziv ta’lim sohasidagi ishlarida ilgari surilgan qoidalar bilan mos keladi: multisensor 
yondashuv nafaqat ko‘rish qobiliyati cheklangan, balki barcha o‘quvchilar uchun tilni chuqur va barqaror 
o‘zlashtirishga xizmat qiladi. Shu bilan birga, tadqiqot davomida o‘qituvchilarning maxsus didaktik materiallar 
va Brayl yozuvidagi resurslar yetishmasligi, shuningdek, defektologik tayyorgarlikning yetarli emasligi kabi 
muammolar ham aniqlandi. Bu holat pedagog kadrlarni tayyorlash dasturlariga inklyuziv metodika bo‘yicha 
maxsus kurslarni kiritish zarurligini ko‘rsatadi.

Hamkorlikda o‘qitish elementlarining kiritilishi nafaqat kommunikativ ko‘nikmalarni, balki o‘quvchilar o‘rta-
sidagi ijtimoiy moslashuv va o‘zaro hurmat munosabatlarini ham rivojlantirishga ijobiy ta’sir ko‘rsatdi. Bu natija 
inklyuziv ta’limning nafaqat bilim, balki ijtimoiy-psixologik samarasi haqidagi qarashlarni yanada mustahkam-
laydi.

XULOSA VA TAKLIFLAR
Xulosa qilib aytganda, ko‘rishida nuqsoni bo‘lgan boshlang‘ich sinf o‘quvchilarining ingliz tilidagi kommu-

nikativ kompetensiyasini rivojlantirish uchun audio-lingual, taktil-didaktik, harakatga asoslangan hamda 
hamkorlikdagi metodlarni uyg‘unlashtirgan kompleks texnologiya yuqori samara beradi.

Tajriba-sinov natijalari ishlab chiqilgan texnologiyaning an’anaviy metodikaga nisbatan sezilarli ustunligini 
isbotladi. Tavsiya etilgan yondashuvni maxsus va inklyuziv ta’lim muassasalari amaliyotiga tatbiq etish, shu
ningdek, pedagog kadrlarni tayyorlash jarayonida defektologik-metodik tayyorgarlikni kuchaytirish maqsadga 
muvofiqdir. Kelgusi tadqiqotlarni o‘rta va yuqori sinf o‘quvchilari, shuningdek, boshqa nutqiy faoliyat turlari 
(yozuv, o‘qish) doirasida davom ettirish istiqbolli yo‘nalish hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

